
ҚЫТАЙ-ҮНДІСТАН ШЕКАРАСЫНДАҒЫ ҚАҚТЫҒЫСТЫҢ ЫҚТИМАЛ 

САЛДАРЫ 

 Әлемдегі халық ең көп қоныстанған екі 
ел – Қытай мен Үндістан арасындағы 
нақты бақылау сызығы (LAC) бойында 
2020 жылы 5 мамырда басталған шекара 
қақтығысы Пекин мен Дели қарым-қаты-
насындағы бұрыннан бар шиеленістің 
қайта күшеюіне себеп болды. Атап айт-
қанда, 2020 жылы 15 маусымда Ладах ай-
мағындағы Галван өзенінің аңғарында 
екі тараптың әскерлері арасында қақты-
ғыс болды. Шекаралас аймақта соңғы 45 
жылда болған алғашқы қантөгіс салдары-
нан 20 үнді әскері мен 43 қытай әскерінің 
қаза табуы, Қытай мен Үндістан арасын-
дағы қарым-қатынастың шиеленісуіне 
алып келді. Қақтығыс толастамағандыө-
тан, 2020 жылдың қыркүйегінде Қытай 
мен Үндістанның жоғары деңгейдегі 
лауазымды тұлғалары шекара мәселелері 
бойынша бірқатар кездесулер өткізген-
нен кейін тараптар шекара аймағындағы 
шиеленісті азайту туралы ортақ пікірге 
келгенді. Келісім бойынша әскери бөлім-
дер аймақтан шығарылуы тиіс болсада, 
алайда тараптар бұған дейін кіргізілген 
әскери күштері мен әскери техникаларын 
кері қайтармады. Бес айға жуық уақыт 
бойы тек Қытай-Үндістан қатынаста-
рына ғана емес, сондай-ақ, Азия-Тынық 
мұхиты аймағындағы бейбітшілік пен тұ-
рақтылыққа қауіп төндіріп келген ше-
кара дауы қаншаға созылатыны белгісіз. 
Қытай-Үндістан шекарасындағы даудың 
кең ауқымды соғысқа айналуы әзірге екі-
талай болғанымен, жақын аралықта ше-
каралас аймақтарда бейбітшілік пен ты-
ныштықты қамтамасыз ету қиын сы-
ңайлы. 
Тарихқа көз жүгіртсек, Қытай мен Үндіс-
тан арасында жалғасып келе жатқан ше-
кара дауы ХХ ғасырдың екінші жартысы-
нан бастау алғанын көруге болады. 1949 
жылы құрылған Қытай (Қытай Халық 
Республикасы) мен 1947 жылы құрылған 
Үндістан арасындағы шекара дауы Тибет 
мәселесімен қатар, 1962 жылғы Қытай-
Үндістан шекара соғысына да себеп 
болды. Шекара соғысы аяқталған соң өз-
дерінің соғысқа дейінгі шекараларына 
дейін шегінкен екі ел арасында 120 мың 
шаршы шақырымнан асатын шекаралас 
аймаққа болған талас-тартыс 1967, 1975, 
1987, 2013, 2014, 2015, 2017 және 2020 
жылдары әртүрлі шекара қақтығыста-
рыына ұласты. Сондықтан шамамен 2 
мың шақырымдық ортақ шекарасы бар 
Қытай мен Үндістан арасындағы шешіл-
меген шекара мәселелері осы күнге дейін 
екі елдің қарым-қатынасындағы ең шетін 
мәселе болып қала беруде. 2020 жылдың 
мамырынан бастап әртүрлі диалогтар 
мен келіссөз тетіктерін қарастырған Пе-
кин мен Делидің Вашингтонның араағай-
ындық ұсынысынан бас тартулары қақ-
тығыстарды шекара соғысына айналдыр-
май, өз араларында шешкісі келгендерін 
көрсетеді. Мұның астарында жалпы 

әлемдік геоэкономикалық ахуалмен қа-
тар, әсіресе, Қытай мен Үндістанның қа-
зіргі сауда-экономикалық қатынастары 
мен стратегиялық басымдықтары жатар 
деуге болады. 
Геоэкономикалық тұрғыдан алғанда, әсі-
ресе, соңғы бірнеше жылдағы жаһандық 
экономикалық бәсеңдеу үрдісі Қытай-
дың да, Үндістанның да экспортқа негіз-
делген экономикалық өсуін тежеді. Атап 
айтқанда, АҚШ-Қытай сауда соғысы Ва-
шингтонға пайдалы сауда келісімімен 
аяқталған соң Пекин экономикаға тіпті 
де көбірек көңіл бөлуге тырысса, ал Дели 
экономикалық өсімді қамтамасыз ету ар-
қылы миллиондаған адамдарды кедей-
ліктен құтқаруға күш салуда. Сонымен 
қатар, 2020 жылғы қаңтарда басталып, 
кейін жаһандық індетке айналған коро-
навирустың жағымсыз салдары Қытай 
мен Үндістан экономикаларын одан әрі 
баяулатқаны анық. Геоэкономикалық 
ахуалдың салдары Қытай мен Үндістан 
арасындағы шекара дауларының өршуіне 
белгілі бір деңгейде кедергі болды деуге 
болады. Осындай қолайсыз экономика-
лық жағдайларда Пекин мен Дели ара-
сында ықтимал шекаралық соғыс баста-
луы екі елге де зиян тигізуі мүмкін. Оның 
үстіне, Қытай мен Үндістан арасындағы 
ықтимал шекаралық соғыстың әлемдегі 
ең биік тау жүлгесі болып табылатын, 
климаттық жағдайы қиын Гималайда 
болу мүмкіндігі де үлкен экономикалық 
шығындарға әкеледі. Ағымдағы эконо-
микалық мәселелермен қатар, коронави-
рустың салдарынан туындаған бұл жағ-
дай екі елдің кең ауқымды соғысқа бару 
ықтималдығын азайтып отыр. 
Қазіргі Қытай-Үндістан сауда-экономи-
калық қатынастары тұрғысынан алғанда, 
тараптар арасындағы шекара даулары-
ның ықтимал шекаралық соғысқа ұласуы 
екі елге де залал келтіреді. Қытай Үндіс-
танның ең ірі сауда серіктесі, ал Үндістан 
Қытайдың әлемдегі тоғызыншы және 
Оңтүстік Азиядағы ең ірі сауда серіктесі 
болып табылатыны мәлім. 2019 жылы 
Қытай мен Үндістан арасындағы екі-
жақты тауар айналымы 85,49 миллиард 
долларды құрады. Оның ішінде, Қытай-
дың Үндістанға экспорты 68,37 мил-
лиард долларды құраса, Үндістаннан им-
порт көлемі 17,13 миллиард долларға тең 
болды. 2019 жылғы желтоқсандағы жағ-
дай бойынша Қытайдың Үндістанға сал-
ған инвестициясы 8 миллиард долларға 
жетті. 
Қытай мен Үндістан арасындағы шекара 
дауының ықтимал шекаралық соғысқа 
айналуы Пекиннің де, Делінің де страте-
гиялық мүдделері үшін қосымша мәселе-
лер тудыруы мүмкін. Себебі Қытай мен 
Үндістан арасындағы ықтимал шекара-
лық соғыс көптеген аймақтық мәселе-
лерге де әкеліп соғатын болады. Қытай 

тұрғысынан алып қарағанда, Үндістан-
мен ықтимал шекара соғысы Тибет айма-
ғындағы қауіпсіздік пен тұрақтылыққа 
қауіп төндіріп қана қоймай, сонымен қа-
тар Қытай-Бутан шекара дауларын туды-
руы мүмкін. Мысалы, Үндістан әске-
рінде қызмет еткен тибеттік сарбаздың 
қазасы туралы хабардың Қытай-Үндіс-
тан шекарасындағы қақтығыс кезінде 
пайда болуы кездейсоқ емес. Бүгінгі 
таңда Үндістанда 100 мыңға жуық тибет-
тік тұратынын және Үндістан армия-
сында тибеттік сарбаздар бар екенін ес-
кере отырып, ықтимал Қытай-Үндістан 
соғысында Пекиннің Тибет мәселесіне де 
тап болуы мүмкін екенін болжауға бо-
лады. Үндістан тұрғысынан алып қара-
ғанда, Қытаймен ықтимал шекара со-
ғысы Қытаймен жақсы қарым-қатынас-
тағы Пәкістан және Непалмен шекара-
сындағы дау-дамайды күшейтуі мүмкін. 
Мысалы, 2020 жылы маусымда Қытай 
мен Үндістан арасындағы шекара дауы 
күрделене түскенде, Үндістан мен Непал 
арасында да осындай шекаралық қақты-
ғыстар орын алды. Екінші жағынан, 
Шанхай ынтымақтастық ұйымына 
(ШЫҰ) мүше болып табылатын Қытай 
мен Үндістан арасындағы ықтимал шека-
ралық соғыс аймақтық қауіпсіздік ұй-
ымы ретінде белгілі ШЫҰ-ға да зарда-
бын тигізеді деуге болады. 
Қорытындылай келе, соңғы жылдары Пе-
кин мен Делидің де маңызды экономика-
лық күштер ретінде өздерінің жаһандық 
және аймақтық ықпалын арттыруға күш 
салуымен қатар, Қытай мен Үндістан 
арасындағы шекарада қақтығыстар жиі-
леп кеткенін атап өткен жөн. Осы тұрғы-
дан алғанда, бір-бірін бәсекелес санай-
тын Қытай мен Үндістан арасындағы ше-
кара қақтығыстарына шешім табу оңай 
емес. Алайда, Қытай мен Үндістанның, 
ең болмағанда, қысқа мерзімде кең 
ауқымды соғысқа баруы екіталай екені 
анық. Десе де, соңғы жылдары екі елдің 
де бақылауындағы даулы аймақтарда 
түрлі көлік инфрақұрылымы жобаларын 
арттырғандары назар аудартады. Атап 
айтқанда, Пекиннің Тибеттен бастау 
алып Қытай арқылы Үндістанға, одан 
Ганг өзені арқылы Үнді мұхитына барып 
құятын Ярлунг Цангпо өзенінің суын 
Шыңжаңға бұру жобасы алдағы кезеңде 
Қытай мен Үндістан арасында жаңа шие-
леністі тудыруы мүмкін. Сондықтан Қы-
тай мен Үндістан арасындағы шекара 
дауларының болашағы алдағы кезеңде 
Пекин мен Делидің саяси-экономикалық 
және стратегиялық басымдықтарымен 
қатар, белгілі бір деңгейде әлемдік геоэ-
кономикалық және геосаяси ахуалға бай-
ланысты болып қала бермек.    



 

 

 

 Қазақстан, Тәжікстан, Түрікменстан және 
Өзбекстан президенттері Қырғызстандағы 
оқиғаларға байланысты бірлескен мәлім-
деме жасады. Орталық Азия елдерінің 
басшылары бауырлас елдегі жағдайға қа-
тысты алаңдаушылық білдіріп, Қырғыз-
станның барлық саяси партиялары мен қо-
ғамдық ұйымдары бейбітшілік пен ты-
ныштықты қамтамасыз ету және туында-
ған мәселелерді ел конституциясына сәй-
кес шешу үшін қажетті күш-жігер жұм-
сайды деп үміттенетінін жеткізді. Соны-
мен қатар, олар Қырғызстанның әл-
ауқаты Орталық Азияның аймақтық 
қауіпсіздігі мен орнықты дамуының ма-
ңызды факторы екенін атап өтті (Ақорда, 
09.10.2020). 

 Қазақстан Президенті Қасым-Жомарт То-
қаев елдің қарулы күштерінің алғашқы ке-
шенді бітімгершілік оқу-жаттығуларын 
көру үшін Алматы облысындағы бітімгер-
шілік даярлық оқу орталығына барды. 
Оқу-жаттығу жиынына мыңнан астам әс-
кери қызметші мен 100-ден астам әскери 
және арнайы техника жұмылдырылды. 
Сонымен қатар, Президентке бітімгерші-
лік базаның үлгісі таныстырылды. Мемле-
кет басшысы оқу орталығының инженер-
лік, лингвистикалық, тактикалық және ме-
дициналық сыныптарын аралап көрді 
(Ақорда, 08.10.2020). 

 Қазақстан Сыртқы істер министрі Мұхтар 
Тілеуберді Венгрияға ресми сапары бары-
сында әріптесі Петер Сийяртомен келіс-
сөздер жүргізді. Тараптар аймақтық құры-
лымдардың, атап айтқанда Еуразиялық 
экономикалық одақ (ЕЭО), Еуропа одағы, 
Вышеград төрттігі және Орталық Азия 
бестігінің арасындағы екіжақты ынтымақ-
тастық пен өзара әрекеттесуді дамыту 
жолдарын талқылады. Сондай-ақ, Тілеу-
берді Будапешттегі Түркітілдес мемлекет-
тердің ынтымақтастық кеңесінің еуропа-
лық кеңсесінде болып, оның қызметімен 
танысты (ҚР СІМ, 09.10.2020). 

 АҚШ Мемлекеттік хатшысының саяси 
мәселелер жөніндегі орынбасары Дэвид 
Хейл, Ауғанстан Сыртқы істер министрі 
Мұхаммед Ханиф Атмар және Түрікмен-
стан Сыртқы істер министрі Рашид Мере-
дов телеконференция арқылы алғашқы 
үшжақты кездесу өткізді. Тараптар саяси, 
қауіпсіздік және экономикалық салалар-
дағы өзара мүдделі мәселелерді талқы-
лады. Сондай-ақ, аймақтық қауіпсіздік, 
экономикалық өсу және даму бойынша 
ынтымақтастықты жандандыруға келісіп, 
халықаралық қауымдастықты ауған бей-
бітшілік келіссөздерін қолдауға шақырды 
(АҚШ Мемлекеттік департаменті, 
09.10.2020). 

 Ресей, Армения және Әзірбайжан сыртқы 
істер министрлері Мәскеуде үшжақты ке-
ліссөздер өткізіп, Таулы Қарабақта 
атысты тоқтату туралы келісімге келді. 
Қақтығысушы тараптар әскери тұтқындар 
мен басқа да тұтқындалған адамдарды ай-
ырбастау, сондай-ақ, құрбан болғандар-
дың мәйіттерін алмасу мақсатында соғыс 
қимылдарын тоқтату туралы шешім қа-
былдады. Құжатқа сәйкес, Армения мен 
Әзірбайжан ЕҚЫҰ Минск тобының тең 
төрағаларының делдалдығымен бейбітші-
лікті реттеу бойынша практикалық келіс-
сөздерді бастауға келісті (ТАСС, 
10.10.2020). 

 ЕҚЫҰ Ташкентте Өзбекстанның Олий 
Мәжілісінің 20 мүшесі үшін парламенттің 
қауіпсіздік саласын қадағалаудағы рөлі 
туралы семинар-практикум ұйымдас-
тырды. Қатысушыларға қауіпсіздік секто-
рын тиімді басқарудың негізгі субъекті-
лері мен принциптері, сондай-ақ парла-
менттік бақылаудың нақты құралдары ту-
ралы қысқаша ақпарат берілді. Аталмыш 
семинар-практикум барысында Өзбек-
станның 2016 жылғы «Парламенттік қада-
ғалау туралы» Заңы аясында қауіпсіздік 
саласын қадағалаудың қолданыстағы те-
тіктері талқыланды (ЕҚЫҰ, 06.10.2020). 

 Қазақстан Ауыл шаруашылығы министрі 
Сапархан Омаров онлайн пресс-брифинг 
барысында аграрлық ғылымды қаржылан-
дыру алдағы үш жылда 2,3 есеге артып, 
50,4 миллиард теңгеге дейін өсетіндігін 
мәлімдеді. Аграрлық ғылымның дамуына 
және мамандарды даярлауға ықпал ету 
үшін министрлік 22 білім беру және кеңес 
беру орталығын ашты. Сондай-ақ, 10 ба-
сым зерттеу бағыты бойынша 36 ғылыми-
технологиялық бағдарламаны әзірлеу 
жоспарланып отыр (ҚазАқпарат, 
06.10.2020). 

 Қырғызстанның іскери омбудсмені Робин 
Орд-Смит елдегі оқиғалардан кейін биз-
нес қауымдастығы тап болған қылмыстық 
әрекеттің толқынына байланысты қатты 
алаңдаушылық білдірді. Кәсіпкерлер мен 
инвесторлар шабуылдарға, тонауға және 
мүлікті тартып алуға ұшырады. Орд-
Смиттің пікірінше, мұндай әрекеттер 
Қырғызстанның заң үстемдігі және жеке 
меншік құқығы туралы заңнамасының не-
гізгі қағидаларын бұзады, сонымен бірге 
экономикаға және елдің халықаралық 
имиджіне орасан зор зиян келтіреді (Ка-
бар, 09.10.2020). 

 Өзбекстанның «Узчармсаноат» былғары 
өнеркәсібі қауымдастығының баспасөз 
қызметінің хабарлауынша, 2020 жылы 
елде өндірілетін аяқ киім экспортының 
географиясы кеңейді. Өзбек аяқ киімдері 
АҚШ, Біріккен Араб Әмірліктері, Кувейт, 
Латвия және Молдова сияқты елдердің на-
рықтарына ашылды. Кедендік статисти-
каға сәйкес, 2020 жылдың басынан бері 
құны 27,98 миллион доллар болатын 23,7 
миллион жұп аяқ киім экспортталды, бұл 
2019 жылдың сәйкес кезеңімен салыстыр-
ғанда 91%-ға артық (UzDaily, 10.10.2020). 

 Еуропалық қайта құру және даму банкінің 
болжамына сәйкес, Әзірбайжанның ЖІӨ 
2020 жылы 3%-ға төмендейді, бірақ 2021 
жылы 2,5%-ға өседі. Әзірбайжан 2025 
жылы немесе одан ертерек жан басына 
шаққандағы ЖІӨ-нің 2019 жылғы деңгей-
іне оралады деп күтілуде. Сонымен бірге, 
Орталық банк пен Мемлекеттік мұнай қо-
рының жиынтық активтері шамамен 50 
миллиард долларға жетті (117,2 миллион 
доллар), бұл 2020 жылғы ЖІӨ-нің бол-
жамды көрсеткішінен көп (AzerNews, 
07.10.2020). 

 ЕЭО-ға мүше елдер 2021 жылы жемістер-
ден басқа негізгі ауылшаруашылық өнім-
дері бойынша өзін-өзі толық қамтамасыз 
етуге қол жеткізеді деп күтеді. Қазіргі 
уақытта жергілікті өндіріс ЕЭО-ның 
жарма, қант, өсімдік майлары, шошқа еті, 
жұмыртқа және қой етіне деген сұраны-
сын толықтай қанағаттандырады, ал кар-
топ пен сиыр етімен өзін-өзі қамтамасыз 
ету қол жетерлік көлемде. Сонымен қатар, 
жеміс-жидектермен өзін-өзі қамтамасыз 
ету деңгейі жақын болашақта төмен (45%) 
болып қалады. 2021 жылы ЕЭО ауылша-
руашылық өнімдерінің жалпы өндірісі 
2018 жылмен салыстырғанда 12,2%-ға 
өседі деп күтілуде (БелТА, 09.10.2020). 

 Украина мен Ұлыбритания арасында жа-
салған саяси ынтымақтастық, еркін сауда 
және стратегиялық серіктестік туралы ке-
лісімге сәйкес, барлық украиналық тауар-
лардың шамамен 98%-ы Ұлыбритания на-
рығына жеңілдікпен ене алады. Атап айт-
қанда, кейбір тауарларға квоталар 13%-
дан 20%-ға дейін өседі және бұл Украина 
экспортын ынталандырады деп күтілуде. 
Ұлыбритания 2023 жылдан бастап Украи-
нада өндірілген тауарлардың қалған 2%-
ына қол жетімділікті ырықтандыруды 
жоспарлап отыр (Укринформ, 09.10.2020). 

 Қазақстанның Моңғолиядағы Елшілігінде 
ағартушы-ақын Абай Құнанбайұлының 
175 жылдығы және ұлы ғұлама әл-Фара-
бидің 1150 жылдығына арналған «Абай 
және әл-Фараби тағылымы» атты кеш ұй-
ымдастырылды. Жергілікті ресми тұлға-
лар, дипломаттар, журналистер мен қазақ 
диаспорасының көрнекті қайраткерлері 
Абайдың әндері мен өлеңдерін тыңдап, 
Абай мен әл-Фарабидің өмірі мен шығар-
машылығы туралы деректі фильмдерді та-
машалады. Кеш барысында моңғол тіліне 
аударылған «Абайдың қара сөздері» кіта-
бының тұсаукесері өтті (ҚазАқпарат, 
05.10.2020). 

 АҚШ-тың Ауруларды бақылау және ал-
дын алу орталықтары (CDC) Тәжікстан-
ның Мемлекеттік профилактикалық меди-
цина ғылыми-зерттеу институтына 
COVID-19 сынағын өткізуде пайдаланы-
латын 8,356 доллар көлеміндегі зертхана-
лық жабдықтарды жеткізді. Бұл қайырым-
дылық CDC-ның Тәжікстанға COVID-19 
пандемиясымен күресін қолдау көрсету 
үшін кепілдік берген 1,69 миллион дол-
ларлық көмек пакетінің бір бөлігі болып 
табылады. CDC індет басталғалы бері тре-
нингтер ұйымдастырып, техникалық кө-
мек көрсету арқылы Орталық Азиядағы 
денсаулық сақтау министрліктерін қолдап 
келеді (АҚШ-тың Тәжікстандағы елші-
лігі, 05.10.2020). 

 ЕҚЫҰ-ның Өзбекстандағы жоба үйлесті-
рушісі пандемияға байланысты гумани-
тарлық көмек шеңберінде Өзбекстан Ден-
саулық сақтау министрлігінің Вирусоло-
гия ғылыми-зерттеу институтына ультра-
күлгін бактерияға қарсы жүйенің жабдық-
тарын табыс етті. Жабдық денсаулық сақ-
тау жүйесінде елде COVID-19 таралуы-
ның алдын алу үшін қолданылады. Атап 
айтқанда, бұл ауруханаларда ауаны және 
беттерді дезинфекциялауға көмектесіп, 
медициналық персоналды міндеттерін 
орындау кезінде жаңа коронавирусты 
жұқтырудан сақтай алады (ЕҚЫҰ, 
06.10.2020). 

 Канада Халықаралық Қызыл крест және 
Қызыл жарты ай қоғамдары Федерация-
сына (ХҚКҚЖҚФ) 750 мың канадалық 
доллар бөлу арқылы Қазақстанға, Қыр-
ғызстанға және Тәжікстанға COVID-19 
дағдарысымен күресуге көмектеседі. Ха-
лықтың осал топтарына пандемияның 
жойқын әсерін жеңілдетуге бағытталған 
бұл жарна үш елдің әрқайсысына 250 мың 
канадалық көмек пакетінен тұрады. 
ХҚКҚЖҚФ әлеуметтік қолдау және пси-
хикалық денсаулық қызметтерін, сондай-
ақ еріктілерге арналған тренингтер өткі-
зеді (Asia-Plus, 09.10.2020). 

 Туризм бойынша Украина-Түркия бірлес-
кен комиссиясының жетінші отырысы ба-
рысында екі ел халықаралық платформа-
ларда туристік өнімдерді бірлесіп әзір-
леуге және ілгерілетуге келісті. Атап айт-
қанда, тараптар ортақ туристік пакеттер 
мен төрт маусымдық демалыс және 
сауықтыру курорттарын жасайды. Олар, 
сондай-ақ, туристік алаңдарда бірыңғай 
сапа стандарттарын қолдануға және кон-
ференция индустриясы мен іскерлік ту-
ризм саласында өзара әрекеттесуге келісті 
(Укринформ, 09.10.2020). 

 ЮНИСЕФ және Түрікменстан үкіметі 83 
миллион доллар көлемінде вакциналар 
мен вакцинаға қатысты жабдықтар сатып 
алудың бес жылдық жоспарына қол 
қойды. Жоғары сапалы вакциналар түрік-
мен балаларын вакцинаның көмегі ар-
қылы алдын алатын 14 аурудан қорғап, 
Түрікменстандағы иммундау бағдарлама-
сының үздіксіздігін қамтамасыз етеді. Со-
нымен қатар, Түрікменстан COVID-19-ға 
қарсы лицензияланған вакциналарға ел-
дердің тең құқылы қол жетімділігін қамта-
масыз ету үшін вакцина өндірушілерімен 
ынтымақтастыққа бағытталған әлемдік 
COVAX бағдарламасына қатысу ниетін 
білдірді (Parahat.info, 05.10.2020). 

Экономика, қаржы және энергия 

